
Herri Lan Departamentuak aurten antzemandako istripuen bi pilaketa-guneak zuzenduko ditu

Lehenengoa Leitzaraneko Autobian dago, eta bigarrena NA-6001 errepidean, Eskirotz eta Imarkoain artean

Jueves, 3 de septiembre de 2009.  Laura Alba Cuadrado Herri Lan, Garraio eta Komunikazio kontseilariak gaur goizean “Nafarroako errepide sarean Istripuen Pilaketa Guneetako X. Jarduketa Plana 2009-2011” aurkeztu du. Horren arabera, Istripuen Pilaketa Gune bi, hamahiru tarte arriskutsu eta motorzaleen istripu gune bat ezabatu edo hobetuko dira.

1998an programa hau abian jarri zenetik gaur egun arte, Nafarroako Gobernuak 99 puntu arriskutsutan jardun du horiek ezabatu edo eraldatzeko. Gaur aurkeztutako 2009-2011 Plana osorik beteta 113 izango dira, Alba kontseilariak esan duenez.

Plan hau Nafarroako Gobernuaren Bide Segurtasun Estrategiaren barruan sartzen da. Planaren helburu nagusietako bat Europar Batasunak 2000. urtean ezarritakoa da, hau da, 2010. urtea baino lehen trafiko-istripuetan hildakoen kopurua %50 murriztea, Garraioaren Liburu Zurian ezarritakoaren ildotik.

2009-2011 Planaren edukia

Plan hau 2004-2008 aldian gertatutako istripuak aztertuta egin da. Hortik ondorioztatzen da istripuen bi pilaketa guneak, programatuta daudenak, hauek direla:

-A-15, Leitzaraneko Autobia, Azpirotz tunela-Lekunberri (129-127,1 kilometro-puntuak).

-NA-6001, Eskirotz-Imarkoain, Eskirotz-Noain tartea (3,2-4,9 kilometro-puntuak).

Hamahiru tarte arriskutsuei dagokienez, Castejónekoa kenduta (zuzenduta dago), hamar programatuta daude, eta horietako biren proiektua egin da. Sunbillako bidegurutzea, N-121-A errepidean (48,6-50,1 kilometro-puntuak), eta Murchante-Cascante tartea (6-7,7 kilometro-puntuak), N-121-A errepidean, Iruña-Behobia dira.

Hauek dira gainerakoak: 

-N-113, Iruña-Madril, Castejóneko saihesbidearen tartea (76,6-78,7 kilometro-puntuak)

-A-1, Iparraldeko Autobia, Altsasuko saihesbidearen tartea (397,5-398,5 kilometro-puntuak)

-N-113, Iruña-Madril, Cintruénigoko saihesbidearen tartea (90-91,7 kilometro-puntuak)

-N-121, Iruña-Tutera, Erriberriko saihesbidearen tartea (42-43,7 kilometro-puntuak)

-NA-115, Tafalla-Rincón de Soto, Tafallako zerbitzugunearen tartea (0-1,4 kilometro-puntuak) 

-NA-134, Ebroren ardatza, Milagro-Azagra (42,3-43,7 kilometro-puntuak)

-NA-170, Tutera-Fitero, Tutera-AP-68 bidegurutzea (6-8 kilometro-puntuak)

-NA-2410, Sakana, Altsasu-Olazagutia tartea (31,1-32,5 kilometro-puntuak)

-A-10, Sakanako autobia, Iturmendi tartea (22,2-24,6 kilometro-puntuak)

-A-12, Sakanako autobia, A-1 errepidearekin duen lotunea (28,6-29,7 kilometro-puntuak)

-PA-30, Iruñako ingurabidea, Noaineko tartea (0-1,1 kilometro-puntuak)

Eta, amaitzeko, Motorzaleen istripu guneetan, Albak adierazi duenez, Iruñako ingurabidean antzemandakoa hobetuko da (PA-30), Noaineko irteeran (0,0-1,0 kilometro-puntuan).

Nafarroan errepideetako heriotza-tasa %64,6 murriztu da 
Nafarroan errepideko istripuetan hildakoen kopurua %64,6 jaitsi da azken 9 urteetan. Albaren esanetan, 2000. urtean 99 hildako egon ziren, eta 2008an 35. Era berean, Alba pozik agertu da, EBk 2010erako ezarritako helburua (hau da, hildakoen kopurua %50 murriztea 10 urtean) Nafarroak 2006an, 4 urte lehenago, bete baitzuen. Ildo horretatik, Foru Komunitatea hildakoak eragiten dituzten istripuen Espainiako batez bestekotik urruntzen da, azken horretan murrizketa %49,2 izan baita.

Kontseilariak adierazi duen moduan, “bide-azpiegituren arloko jardun guztiak gure errepide-sarearen bide-segurtasuna hobetzeko planifikatu eta gauzatzen dira”. Horrez gain, kontseilariaren esanetan, Errepideen II. Plan Gidariak hobekuntza garrantzitsua ekarri du arlo horretan, eta sare osoa erabat aldatu eta modernizatu da. Lurralde-orekari mesede egin dio, eta gure lehiakortasuna hobetu du. Horren ondorioz, segurtasunak gora egin du nabarmen, eta beraz, ezbeharrek behera egin dute. 

Gune Arriskutsuak Istripuen Pilaketa Gune bihurtu daitezke zuzentzen ez badira

Jarduketa-planak egiteko, Nafarroako errepideetan aurretik zehaztutako istripu kopurua baino handiagoa duten tarteak aztertzen dira, kasuan kasuko bidearen ezaugarrien arabera (intentsitatea, trafikoa, luzera, etab.). Zehatz esanda, aurreko bost urteetan izandako istripuak hartzen dira kontuan.

Emaitzei erreparatuz, Istripuen Pilaketa Guneak eta Gune Arriskutsuak bereizten dira. Lehenengoetan, estatistikei dagokienez, biktimak eragin dituzten istripuen kopuruan eta istripuen kopuruan azken 5 urteetan maila jakin bat gainditu duten errepide tarteak sartzen dira; bigarrenetan, aldiz, epe laburrean gune istilutsuak bihur daitezkeen tarteak sartzen dira.

Behin puntu arriskutsua antzemanda, ezabatzea programatzen da. Horretarako, tarte horren ezaugarri geometrikoak edo funtzionalak aldatzeko lan zehatzak egiten dira edo proiektu garrantzitsuagoa egiten da (autobia bihurtzea, trazadura aldatzea, etab.), arriskua ezabatze aldera.

